
				এই পাতাটির মুদ্রণ সংশোধন করা প্রয়োজন। 

হয়ে চমকিত,            তীরে এই ভীত,

লইলাম শীঘ্রগতি ||

কে জানে কেমনে,        আশা এলো মনে,

আমারি ললিতা হবে।

কত ভাগ্য ধনি,           পাই হারা মণি,

আর ছাড়া নাহি হবে?”

ললিতা




“নারে প্রাণ নারে,         আর হে তোমারে,

আঁখি ছাড়া করিব না।

রহিব দুজনে,              গোপন কাননে,

দেখিবে না কোন জনা ||

কাজ নাই দেশে,           তথা শুধু দ্বেষে,

হেন প্রেম নাশ করে।

গঞ্জন যন্ত্রণা,                কলঙ্ক রটনা,

মিলন না হয় ডরে ||

যেখানে প্রণয়,             হৃদয়ে না রয়,

যেখানে তোমা না পাই।

সে দেশ কি দেশ,        সে গৃহে বিদ্বেষ,

কখন যেন না যাই ||

এখানে মন্মথ,              প্রণয়ের পথ,

কলঙ্কের কাঁটা হীন।

হেরি তব মুখে,          নিরমল সুখে,

স্বর্গসুখে হব লীন ||

জ্বালা পৃথিবীর,         সব হবে স্থির,

শুধু সুখময় মন।

লইয়ে মন্মথ,            যাহা মনোমত,

করিব সকল ক্ষণ ||”










মন্মথ




“হে বিধি হে বিধি,      কর কর বিধি,

এই কপালে আমার।

বল তার চেয়ে,         স্বর্গপদ পেয়ে,

কি সুখে আছে হে আর ||

বিচ্ছেদ যাতনা,        দিব না দিব না,

এ জনমে প্রেয়সীরে।

কাল পূর্ণ হলে,         সুখে তব কোলে,

মরে যাব ধীরে ধীরে ||”









দ্বিতীয় সর্গ

মরি প্রেম যার মনে,     সে কি চায় রাজ্যধনে,

প্রিয়মুখ ত্রিসংসার তায়।

হৃদে তার যে রতন,     আলো করে ত্রিভুবন,

অন্য মণি নিবায় বিভায় ||

এক মোহে সদা মত্ত,     না জানে আপনি মর্ত্ত্য,

যাহা দেখে তাই প্রেমাকুল।

রবি শশী তারাকাশ,           পয়োদ পবনশ্বাস,

সাগর শিখর বনফুল ||

যেন লক্ষ বিদ্যাধরে,        সদা কর্ণে গান করে,

কি মধুর শব্দহীন ভাষা।

হেরিয়ে সামান্য কলি,        নয়ন সলিলে গলি,

উছলে অনন্ত ভালবাসা ||

প্রেমে যার মন বাঁধা,     না পারে দিবারে বাধা,

সমুদ্র শিখর নদী বনে।

কলঙ্ক বিপদ ক্লেশ,          ঝটিকার ধরি বেশ,

শিরোপরি গরজয়ে যত।

আশ্রয় করিয়া আশা,      প্রণয়ীতে ভালবাসা,

প্রণয়ীর প্রাণে বাড়ে তত ||

জ্বালা সয় নিরবধি,        সেও ভাল পায় যদি,

একবার আঁখির মিলন।

দুঃখের গভীর বনে,         সেই স্বপ্নে সুখ মনে,

প্রেম রীতি কে জানে কেমন ||

